
Ka dështuar sërish konstituimi i
Kuvendit të Kosovës, duke
shënuar dështimin e njëzetë me
radhë. Kryesuesi i seancës, Avni
Dehari, ka kërkuar nga
subjektet politike të propozojnë
nga një përfaqësues për
Komisionin Zgjedhor, por as

kësaj radhe nuk kaloi
propozimi. Seanca u ndërpre,
por do të vazhdojë pas 48-
orësh. Mbi 60 organizata të
shoqërisë civile u kanë bënë
thirrje partive të arrijnë një
marrëveshje që i jep fund
bllokadës. Ato thanë se kriza

institucionale me bllokimin e
konstituimit të Kuvendit “ka
kaluar çdo kufi të tolerueshëm
dhe po dëmton jo vetëm
Kuvendin, por edhe
funksionimin e gjithë sistemit
demokratik dhe institucional të
vendit” 

KURTI I THOTË
KALLASIT SE
KOSOVËS DUHET 
T’I JEPET STATUSI 
I VENDIT KANDIDAT
PËR NË BE F. 3

OTAVA, 23 MAJ - Ministrat e
Financave dhe guvernatorët e
bankave qendrore të vendeve të
G7-s [grupi i shtatë shteteve më të
industrializuara të botës] janë
pajtuar gjatë një takimi në
Kanadanë perëndimore se Rusia
mund të përballet me sanksione
shtesë nëse ajo i reziston një nisme
për një armëpushim në luftën e saj
në Ukrainë. 
Shefat e Financave të G7-s kanë
dënuar “luftën brutale” të Rusisë
nëpërmjet një komunikate më 22
maj, në fund të takimit të tyre, dhe
kanë thënë se nëse përpjekjet për
të arritur një armëpushim
dështojnë, ata do t’i shqyrtojnë të
gjitha opsionet e mundshme,
përfshirë “një shtim të mëtejmë të
sanksioneve”.
Komunikata ka thënë, po ashtu, se
asetet sovrane të Rusisë, që
mbahen në juridiksionet e
vendeve të G7-s, do të mbeten të
ngrira derisa Moska t’i japë fund

luftës dhe të paguajë për dëmet që
ia ka shkaktuar Ukrainës.
Ministrat janë zotuar edhe që të
punojnë bashkë që të sigurojnë se
asnjë vend apo entitet që financon
apo furnizon “makinerinë ruse të
luftës” nuk do të mund përfitojnë
nga rindërtimi i Ukrainës. “Ky
është një qëndrim shumë i fortë”,
ka thënë ministri kanadez i
Financave, Francois-Philippe
Champagne, duke e quajtur një
shtyllë thelbësore të komunikatës,
e cila nuk ka përmendur Kinën
apo vendet e tjera që akuzohen se
e furnizojnë Rusinë me
komponentë kritikë.
Takimi i ministrave në Malet
Shkëmbore Kanadeze i ka
paraprirë një samiti të G7-s që do
të mbahet në mes të qershorit, në
një resort të afërt malor. 
Presidenti i Shteteve të Bashkuara
të Amerikës, Donald Trump, do të
marrë pjesë në këtë samit, ka
konfirmuar Shtëpia e Bardhë më

22 maj.
Në takim mori pjesë edhe ministri
ukrainas i Financave, Serhiy
Marchenko, i cili i bëri thirrje G7-s
ta vazhdojë trysninë ndaj Rusisë.
Presidenti ukrainas Volodymyr
Zelensky nuk e ka përmendur
takimin e G7-s në videoadresimin
e tij në mbrëmje, por ka thënë se
Ukraina është e gatshme t’i

ndërmarrë “hapat më të shpejtë të
mundshëm” për t’i dhënë fund
luftës. “Ukraina nuk është e
interesuar ta zgjasë luftën, por të
përgatitet për çfarëdo zhvillimi.
Është e qartë për botën se është faji
i Rusisë që lufta ende po
vazhdon”, ka thënë ai. “Ne të
gjithë, nga ana jonë, po i bëjmë
të gjitha punët e nevojshme

përgatitore. Ajo që nevojitet
është gatishmëri reciproke nga
Rusia - dhe ajo nuk ekziston tani”.
Përpjekjet diplomatike për t’i
dhënë fund konfliktit janë
përshpejtuar, ndërsa zyrtarët
rusë dhe ukrainas javën e kaluar
kanë zhvilluar bisedimet e tyre të
para të drejtpërdrejta pas më
shumë se tre vjetësh.
Por, Kremlini ka thënë më 22 maj
se “ende nuk ka pajtim” për
bisedimet e reja për paqe me
Ukrainën, duke hedhur poshtë
raportimet se dy vendet do të
zhvillojnë së shpejti negociata në
Vatikan.
Trumpi ka biseduar përmes
telefonit me presidentin rus
Vladimir Putin më 19 maj, në një
përpjekje për t’i dhënë fund, siç
është shprehur ai, “kasaphanës”
- por as telefonata e as bisedimet
e mëhershme të drejtpërdrejta
nuk e shtynë Rusinë të bëjë
lëshime.

Vendet e G7-s pajtohen për rritje trysnie ndaj Rusisë
nëse s’ka armëpushim në Ukrainë

KIEV, 23 MAJ - Një shkëmbim i
madh i të burgosurve midis
Ukrainës dhe Rusisë është duke u
zhvilluar të premten, mëson
“Radio Evropa e Lirë” nga një
burim i saj ukrainas.
Burimi, i cili nuk ishte i autorizuar
të fliste publikisht, foli në kushte
anonimiteti pasi presidenti
amerikan Donald Trump
deklaroi se Ukraina dhe Rusia
sapo kishin përfunduar një
shkëmbim të madh të të
burgosurve.
Palët kishin bërë përgatitje për
këtë shkëmbim që nga bisedimet
për paqe në Stamboll javën e
kaluar, sipas tij. “Një shkëmbim i

madh i të burgosurve sapo ka
përfunduar midis Rusisë dhe
Ukrainës. Do të hyjë në fuqi së
shpejti”, shkroi Trump në
platformën “Truth Social” të
premten.
Të enjten presidenti ukrainas
Volodymyr Zelensky tha se
marrëveshja për një shkëmbim të
burgosurish “1 000 për 1 000”
ishte “ndoshta rezultati i vetëm
real” i një takimi 90-minutësh në
Stamboll më 16 maj. Ai ishte
takimi i parë i drejtpërdrejtë për
paqe midis zyrtarëve ukrainas
dhe rusë që nga fillimi i pushtimit
të potë të Ukrainës nga Rusia në
shkurt 2022.

Zelensky tha se palët kanë
shkëmbyer lista të të burgosurve
që mund të përfshiheshin në
marrëveshje.
Ministri i Mbrojtjes, Rustem
Umerov, ka deklaruar se
institucionet “kyçe” të Ukrainës
kanë punuar për zbatimin e
planit hap pas hapi për
shkëmbimin e të burgosurve.
Rusia nuk i ka pranuar thirrjet
nga Ukraina, Shtetet e Bashkuara
dhe vendet evropiane për një
armëpushim 30-ditor dhe nuk
është caktuar asnjë takim i ri.
Rusia dhe Ukraina kanë kryer
disa shkëmbime të të burgosurve
që nga fillimi i pushtimit.

Ukraina dhe Rusia shkëmbejnë një numër 
të madh të burgosurish

ROMË, 23 MAJ - Italia, Danimarka
dhe shtatë vende të tjera
evropiane Austria, Belgjika,
Republika Çeke, Polonia dhe
vendet baltike, janë bashkuar në
një letër të përbashkët ku
shprehin kundërshtimin ndaj
interpretimit aktual të Konventës
për të Drejtat e Njeriut nga
Gjykata Evropiane e të Drejtave
të Njeriut, veçanërisht për
çështjet që lidhen me
migracionin.
Në letër, vendet theksojnë
nevojën për një debat të ri rreth
mënyrës se si po zbatohen të
drejtat, duke vënë në dukje se
“ajo që dikur ishte e drejtë, mund
të mos jetë zgjidhja nesër”.
Ata theksuan se migracioni i

parregullt ka qenë një problem
serioz për Evropën gjatë
dekadave të fundit, por shtuan se
shumë prej emigrantëve kanë
ardhur përmes rrugëve ligjore,
janë integruar në shoqëri, kanë
mësuar gjuhët dhe kontribuojnë
në vendet pritëse.
Nga ana tjetër, u theksua se disa
emigrantë kanë zgjedhur të mos
integrohen dhe madje janë
përfshirë në veprimtari
kriminale, duke rrezikuar kështu
besimin dhe stabilitetin social të
vendeve pritëse.
Në një pasazh të ashpër, letra
kritikonte interpretimin e
Gjykatës Evropiane të të Drejtave
të Njeriut për kufizimin e lirisë së
shteteve për të marrë vendime

politike mbi migracionin, duke
vënë në rrezik mbrojtjen e
shoqërive demokratike dhe
popullatave të tyre.
Udhëheqësit e këtyre vendeve u
shprehën se qëndrojnë “në linjë
me shumicën e qytetarëve
evropianë” dhe synojnë ta
“rivendosin ekuilibrin e duhur”
në këtë çështje.
Ky reagim vjen në një kohë kur
migracioni mbetet një temë kyçe
dhe e nxehtë në zgjedhjet në
Evropë, ku qytetarët shprehin
gjithnjë e më shumë pakënaqësi
ndaj mungesës së veprimeve të
qarta për t’i adresuar problemet
migratore. Situata e Gjermanisë
dhe Polonisë është shembull i
qartë i këtij trendi.

Kriza e migracionit dhe tensionet me Gjykatën
Evropiane, Italia dhe Danimarka bashkohen 

me shtetet skeptike



03E SHTUNË, 24 MAJ 2025AKTUALE

PRISHTINË, 23 MAJ - Bashkimi
Evropian më në fund ka nisur
t’ia heqë dalëngadalë masat
Kosovës, pas gati dy vjetësh,
por me kusht që ajo t’i ulë
tensionet në veriun e vendit të
banuar me shumicë serbe,
kështu paralajmëroi në
Prishtinë shefja e diplomacisë
së BE-së, Kaja Kallas.
Derisa Kallasi nuk shpjegoi se
kur ka filluar heqja e masave
dhe çfarë masash mund të jenë
hequr deri tani, “Radio Evropa
e Lirë” mëson nga burime të saj
në Bruksel se masat që janë
hequr kanë të bëjnë me
Marrëveshjen e Stabilizim-
Asociimit (MSA), paktit të parë
kontraktual ndërmjet Kosovës
dhe bllokut evropian, dhe
Kornizën e Investimeve për
Ballkanin Perëndimor.
Sipas burimeve, tani ka filluar
puna e disa nënkomiteteve të
MSA-s si dhe ofrimi i ndihmës
teknike në kuadër të Kornizës
së Investimeve për Ballkanin
Perëndimor.
Korniza Investuese e Ballkanit
Perëndimor është iniciativë e
përbashkët e BE-së,
institucioneve financiare dhe
donatorëve, që synon
zhvillimin socio-ekonomik dhe
të perspektivës evropiane të
vendeve të Ballkanit
Perëndimor.
Kosova mbështetet nga ky
mekanizëm që nga viti 2009.
Deri në vitin 2021 në Kosovë
ishin mbështetur 30 projekte
në vlerë prej 1.8 miliard eurosh
nga ky mekanizëm. Projektet

përfshijnë ndërtimin e rrugëve,
rehabilitimin e hekurudhave,
sistemet e ngrohjes qendrore
dhe përmirësimin e sistemit të
ujërave të zeza.
Për vitet 2023-2030, në kuadër
të këtij mekanizimi, në Kosovë
janë paraparë edhe projekte të
tjera, si: Autostrada e Paqes
Prishtinë - Nish, rruga
hekurudhore Beograd -
Prishtinë, ngrohja diellore për
Prishtinën, impianti për
trajtimin e ujërave të zeza për
Prishtinën e të tjera.
Këto masa filluan të hiqen nga
Shërbimi i Veprimit të Jashtëm
të BE-së (EEAS) dhe Komisioni
Evropian pas diskutimeve në
Këshillin e Punëve të Jashtme
në prill, thotë burimi. “Vendimi

vjen pas zhvillimit paqësor të
zgjedhjeve parlamentare në
Kosovë në fillim të këtij viti. Siç
tha përfaqësuesja e lartë
[Kallas], ky proces është
gradual dhe i kushtëzuar me
përparim të vazhdueshëm drejt
shtensionimit”, thekson
burimi.
EEAS dhe Komisioni tani po e
zbatojnë këtë vendim, duke i
mbajtur të informuara shtetet
anëtare. Baza për këtë vendim
ishin konkluzionet e Këshillit të
BE-së nga dhjetori 2024, sipas
të cilave, BE-ja do të ishte e
gatshme ta fillonte heqjen
graduale të masave, paralelisht
me hapat e shtensionimit në
veri të Kosovës, sipas burimit.
Kallasi paralajmëroi gjatë

vizitës së saj në Prishtinë, se
derisa ky vendim hap derën për
mundësi më të mëdha për
zhvillimin e Kosovës edhe për
lidhje më të ngushta me
Evropën, ai varet nga ulja e
tensioneve në veri.
BE-ja vendosi masa
ndëshkuese ndaj Kosovës më
2023 - pas rritjes së tensioneve
në veri të vendit.
Kallasi tha se mbyllja e
institucioneve paralele serbe në
veri të Kosovës nga autoritetet e
Kosovës “po minon” përpjekjet
drejt shtensionimit të situatës.
Autoritetet e Kosovës i kanë
mbyllur një sërë institucionesh
paralele serbe në javët e fundit,
për të cilat thonë se janë të
jashtëligjshme.

Cilat janë masat
e BE-së ndaj
Kosovës?

Masat e BE-së ndaj Kosovës
përfshinin: suspendimin e
përkohshëm të grupeve
punuese për Marrëveshjen e
S t a b i l i z i m - A s o c i i m i t ,
mosftesën e Kosovës në
takime të nivelit të lartë dhe
suspendimin e vizitave
bilaterale. Gjithashtu, u
suspendua edhe programimi i
fondeve për Kosovën, të cilat
ishin paraparë të
dorëzoheshin përmes
Kornizës së Investimeve në
Ballkanin Perëndimor dhe IPA
2024 (Instrumentet e Para-
Anëtarësimit).
Programi IPA, sipas
Komisionit Evropian, është
paraparë si “mënyrë përmes
së cilës BE-ja përkrah reforma
në ‘vendet në procesin e
zgjerimit’ me ndihmë
financiare dhe teknike”.
Kosova ka përfituar gjithsej
1.21 miliard euro nga ky
program që nga viti 2007 deri
në fund të vitit 2022.
E nga programi Korniza e
Investimeve në Ballkanin
Perëndimor, Kosova ka
përfituar rreth 1.8 miliard
euro nga viti 2009 deri më
2021. Por, pas masave
ndëshkuese, Kosova mbeti
jashtë granteve që BE-ja
miratoi në korrik të vitit 2023
në vlerë prej 2.1 miliardë
eurosh.

CILAT PREJ MASAVE NDËSHKUESE 
KA FILLUAR BE-JA T’IA HEQË KOSOVËS?

Faton DËRMAKU

PRISHTINË, 23 MAJ -
Kryeministri në detyrë, Albin
Kurti, ka takuar në një darkë
pune përfaqësuesen e Lartë të
Bashkimit Evropian për Punë
të Jashtme dhe Politikë të
Sigurisë, Kaja Kallas. Duke i
uruar mirëseardhje në
Prishtinë, kryeministri Kurti e
falënderoi për vizitën dhe
mbështetjen e Bashkimit
Evropian ndaj Kosovës.
Diskutuan për marrëdhëniet
ndërmjet Kosovës dhe BE-së,
agjendën e reformave
evropiane dhe planin e rritjes.
Kryeministri theksoi se vendi
ynë, krahas linjëzimit të
politikës së jashtme me atë të
Bashkimit Evropian, ka bërë
përparim të konsiderueshëm
në reforma të brendshme dhe
se kjo evidentohet dhe
dëshmohet edhe në raportet e
vendit të BE-së. 
Kryeministri e falënderoi
Kallasin për njoftimin se BE-ja

ka nisur largimin gradual të
masave kufizuese ndaj
Kosovës dhe përpjekjet e saj
në këtë drejtim, teksa shtoi se

ato duhet të hiqen plotësisht
dhe theksoi që Kosova duhet
ta marrë statusin kandidat si
demokracia më e avancuar e

Ballkanit Perëndimor.
Gjatë darkës së shtruar nga
kryeministri, gjithashtu u
diskutua edhe për procesin

paszgjedhor në vend dhe
angazhimet për formimin e
institucioneve të legjislaturës
së nëntë.
Në lidhje me procesin e
dialogut të ndërmjetësuar nga
BE-ja, kryeministri theksoi
rëndësinë e zbatimit të plotë
të Marrëveshjes Bazike dhe
Aneksit të saj. 
Ndërkohë që rikujtoi se Serbia
duhet të mbahet përgjegjëse
për sulmin terrorist dhe
paramilitar në Banjskë dhe se
kryeterroristi Millan Radoiçiq,
për të cilin tashmë ka
aktakuzë 160 faqesh nga
Prokuroria e Republikës së
Kosovës, duhet t’i dorëzohet
Kosovës.
Kryeministri Kurti, gjithashtu,
ngriti çështjen e shkeljeve të
vazhdueshme dhe të rënda të
të drejtave të shqiptarëve në
Preshevë, Medvegjë dhe
Bujanoc nga shteti i Serbisë
dhe kërkoi që BE të bëjë
veprime konkrete për
mbrojtjen e të drejtave të
shqiptarëve të luginës.

KURTI I THOTË KALLASIT SE KOSOVËS DUHET 
T’I JEPET STATUSI I VENDIT KANDIDAT PËR NË BE

PRISHTINË, 23 MAJ - Për të njëzetën
herë me radhë deputetët e
Kuvendit të Kosovës kanë
dështuar të premten ta
konstituojnë përbërjen e nëntë
parlamentare të dalë nga
zgjedhjet e shkurtit. As thirrja e
kryediplomates së Bashkimit
Evropian, Kaja Kallas, e cila vizitoi
Prishtinën për herë të parë të
enjten, që partitë parlamentare të
bashkëpunojnë për ta zhbllokuar
ngërçin politik në vend, nuk solli
ndryshim.
Më 23 maj ligjbërësit refuzuan për
të dymbëdhjetën herë rresht ta
formonin një komision për
mbikëqyrjen e një votimi të
fshehtë për kreun e ri të organit
ligjvënës.
Çështja e votimit të fshehtë, që u
propozua më 1 maj nga kryesuesi
i seancës, Avni Dehari, pasi e
propozuara e Lëvizjes
Vetëvendosje (LV) për kryetare të
Kuvendit, Albulena Haxhiu, nuk
arriti në disa votime t’i merrte 61

votat e nevojshme për t’u
konfirmuar në post, është
dërguar në Gjykatën Kushtetuese
të Kosovës nga partitë që në
legjislaturën e kaluar ishin në
opozitë.
Ato thonë se është jokushtetuese
mënyra se si LV-ja po tenton që
kryeparlamentari të votohet
përmes formës së fshehtë, dhe i
kanë kërkuar Kushtetueses të
marrë “një masë të përkohshme
për ndalim të mbajtjes së
seancave, derisa me prioritet ta
trajtojë këtë lëndë dhe ta marrë
një vendim”.
Partia Demokratike e Kosovës
(PDK), Lidhja Demokratike e
Kosovës (LDK), Aleanca për
Ardhmërinë e Kosovës (AAK) dhe
Lista Serbe refuzuan sërish, në
vazhdimin e seancës konstituive
të premten, që ta propozonin një
përfaqësues që do ta siguronte
mbarëvajtjen e votimit të fshehtë.
Seanca konstituive do të vazhdojë
të dielën e 25 majit.
Deri më tani deputetët kanë
kaluar vetëm dy pika të agjendës
së seancës konstituive: raportin e

Komisionit të Përkohshëm për
Verifikimin e Mandateve dhe atë
të Betimit të Deputetëve. Procesi
ka ngecur te pika e tretë: zgjedhja
e kryeparlamentarit.
Deputetja e Kuvendit të Kosovës
nga radhët e PDK-së, Vlora
Çitaku, ka thënë se Kuvendi po
mbetet peng i kryeneçësisë së
Albin Kurtit. Çitaku para medieve
tha se Kosova ka humbur 103 ditë
nga zgjedhjet e 9 shkurtit. “Sot
kanë kaluar 103 ditë nga 9 shkurti.
Janë 103 ditë të humbura për
Kosovën. Kuvendi vazhdon të
mos jetë i konstituuar. Kosova po
mbetet peng e kryeneçësisë së
Albin Kurtit”, tha Çitaku.
Kryetari i Aleancës për
Ardhmërinë e Kosovës (AAK),
Ramush Haradinaj, ka shprehur
qëndrimin e partisë së tij lidhur
me përkrahjen për zgjedhjen e
kryetarit të Kuvendit të Kosovës,
duke theksuar gatishmërinë për
të votuar një kandidat unifikues.
Haradinaj para fillimit të tentimit
të njëzetë të konstituimit të
Kuvendit u shpreh se do ta
votonin për kryeparlamentar
edhe Glauk Konjufcën. “Mbaj
shpresë se do të propozohet një
kandidat unifikues, edhe pse nuk
është përgjegjësi e jona. Por,
prapë do ta japim votën për një
kandidat unifikues, si Bogujevci
dhe Selimi, por do të mund ta
votojmë edhe Glauk Konjufcën”,
ka thënë Haradinaj.

Organizatat e shoqërisë
civile u bëjnë thirrje
partive t’i japin fund

bllokadës

Mbi 60 organizata të shoqërisë
civile u kanë bërë thirrje partive të
arrijnë një marrëveshje që i jep

fund bllokadës. Ato thanë se kriza
institucionale me bllokimin e
konstituimit të Kuvendit “ka
kaluar çdo kufi të tolerueshëm
dhe po dëmton jo vetëm
Kuvendin, por edhe
funksionimin e gjithë sistemit
demokratik dhe institucional të
vendit”. “Ne, organizatat e
poshtëshënuara të shoqërisë
civile, të angazhuara me
përkushtim në mbrojtjen e
demokracisë dhe funksionimit të
shtetit të së drejtës, po e
përcjellim me shqetësim të thellë
dështimin e vazhdueshëm të
deputetëve dhe deputeteve për të
konstituuar Kuvendin e
Republikës së Kosovës, si dhe
refuzimin e udhëheqësve të
partive politike për të
bashkëpunuar dhe për të hyrë në
dialog me qëllim të gjetjes së një
zgjidhjeje që do t’i jepte fund
kësaj krize institucionale. Kriza
institucionale që pasoi zgjedhjet e
9 shkurtit 2025 ka kaluar çdo kufi
të tolerueshëm dhe po dëmton jo
vetëm Kuvendin, por edhe
funksionimin e gjithë sistemit
demokratik dhe institucional të
vendit. Qeveria aktuale, të cilës i
ka përfunduar mandati, po
vazhdon të veprojë pa
mbikëqyrje dhe kontroll
parlamentar, situatë kjo e
papranueshme për një shtet
demokratik”, është thënë në
reagimin e këtyre organizatave të
shoqërisë civile. 
Ndër të tjera, thuhet se Kuvendi
jofunksional po e pamundëson
miratimin e ligjeve të
rëndësishme dhe vendimeve
strategjike që ndikojnë
drejtpërdrejt në jetën e qytetarëve
dhe qytetareve, duke rrezikuar
stabilitetin institucional,
zhvillimin ekonomik dhe besimin

qytetar në përfaqësim
demokratik. “Bllokada aktuale
është duke vonuar e rrezikuar
pranimin e fondeve nga Plani i
Rritjes së BE-së, në kohën kur
masat e vendosura nga BE dhe
pezullimi pothuajse i tërësishëm i
fondeve amerikane kanë
reduktuar ndjeshëm mbështetjen
financiare për Kosovën.
Zhvillimet gjeopolitike aktuale
kërkojnë përgjegjësi dhe veprime
të shpejta nga shtetet
demokratike. Mosfuksionalizimi i
Kuvendit të Kosovës është i
papërgjegjshëm dhe i dëmshëm.
Ky stagnim rrezikon që vendet
partnere të humbin besimin në
aftësinë tonë për të ndërtuar
institucione funksionale dhe për
të vepruar si një shtet serioz në
skenën ndërkombëtare. U bëjmë
thirrje udhëheqësve të partive
parlamentare që të marrin
përgjegjësinë që u është besuar
dhe të veprojnë menjëherë për
tejkalimin e krizës politike.
Përmes dialogut dhe me fokus te
zhvillimi i vendit dhe mirëqenia e
qytetarëve, të arrijnë një
marrëveshje që i jep fund
bllokadës. Mungesa e vullnetit
për bashkëpunim dhe
përqendrim në interesin e
përbashkët është e
papranueshme dhe cenon thellë
besimin publik në përfaqësimin
demokratik”, thuhet në këtë
reagim.
Sipas organizatave të shoqërisë
civile, mosveprimi nuk është
opsion. “Çdo vonesë e mëtejme
kërkon llogaridhënie publike.
Shoqëria civile mbetet e gatshme
të ofrojë kontributin e saj për
tejkalimin e kësaj krize dhe
rikthimin e funksionalitetit
demokratik në vend”, është thënë
në këtë reagim.

PËR TË NJËZETËN HERË DËSHTON 
KONSTITUIMI I KUVENDIT

Ka dështuar sërish konstituimi i Kuvendit të
Kosovës, duke shënuar dështimin e njëzetë me
radhë. Kryesuesi i seancës, Avni Dehari, ka
kërkuar nga subjektet politike të propozojnë
nga një përfaqësues për Komisionin Zgjedhor,
por as kësaj radhe nuk kaloi propozimi. Seanca
u ndërpre, por do të vazhdojë pas 48-orësh.
Mbi 60 organizata të shoqërisë civile u kanë
bënë thirrje partive të arrijnë një marrëveshje
që i jep fund bllokadës. Ato thanë se kriza
institucionale me bllokimin e konstituimit të
Kuvendit “ka kaluar çdo kufi të tolerueshëm
dhe po dëmton jo vetëm Kuvendin, por edhe
funksionimin e gjithë sistemit demokratik dhe
institucional të vendit”

PRISHTINË, 23 MAJ - Ish-
kongresisti dhe ish-ambasadori
amerikan Tony Hall ka njoftuar
se ka udhëtuar në Hagë. Në
mungesë të vizitës brenda
Qendrës së Paraburgimit të
Gjykatës Speciale, Hall u ka
shkruar një letër liderëve të
UÇK-së, Hashim Thaçit, Kadri
Veselit, Jakup Krasniqit dhe
Rexhep Selimit. Në këtë letër ai
ka thënë se kishte dëshirë t’i
takonte liderët e UÇK-së, por se
nuk ka mundur ta bëjë një gjë të
tillë. Në këtë kontekst, Hall ka
thënë se mendon shpesh për
Thaçin, Veselin, Krasniqin,
Selimin dhe familjet e tyre.
“Mendoj shpesh për ju dhe
lutem rregullisht për ju, familjet
tuaja dhe për Kosovën. Edhe pse
gjatë kësaj vizite nuk arritëm të
takoheshim personalisht, ta dini
se ju nuk jeni harruar”, ka
shkruar ai në letrën të cilën ua
ka dërguar liderëve të UÇK-së.
Po ashtu, ish-kongresisti Hall ka

kërkuar nga liderët e UÇK-së të
qëndrojnë të fortë. “Mbahuni të
fortë dhe të guximshëm. Keni
ende shumë për të bërë dhe
keni mjetet shpirtërore për ta
bërë këtë”, ka shkruar ai.

Letra e plotë:

Hashim Thaçi
Kadri Veseli
Jakup Krasniqi
Rexhep Selimi

19 maj 2025, Hagë

Miqtë e mi të dashur,
Ishte dëshira ime e zjarrtë të
takohesha me ju personalisht
këtë javë për të inkurajuar
besimin tonë të ndërsjellë,
shpresën tonë për pajtim dhe
për të rritur respektin tonë për
njëri-tjetrin dhe veçanërisht
për vendin tuaj - Kosovën.
Pavarësisht se nuk munda t’ju
takoj personalisht, nuk jam i
dekurajuar të vij ke ju dhe do të
jem atje me ju, vetëm disa
dhjetëra metra larg jush, aty
jashtë mureve të burgut ku ju
po mbaheni. Dhe kështu së
bashku me ju, do të ndajmë të
njëjtën tokë dhe të njëjtin ajër
dhe në këtë frymë që dua t’ju
jap ca citime e mendime nga
shkrimet e shenjta. Dhe, në
këtë mënyrë shpresojmë t’ju
ofrojmë ca kurojo dhe
inkurajim me vizitën tonë.
Së pari, dua të them sa
mirënjohës jam për miqësinë
tuaj. Mendoj shpesh për ju dhe
lutem rregullisht për ju,
familjet tuaja dhe për Kosovën.
Edhe pse gjatë kësaj vizite nuk
arritëm të takoheshim
personalisht, ta dini se ju nuk

jeni harruar. Unë kam gjetur
inkurajim të madh nga
udhëzimi në shkrimet e
shenjta se “Ne nuk i fiksojmë
sytë tek ajo që shihet, por tek
ajo që nuk shihet, sepse ajo që
shihet është e përkohshme dhe
ajo që nuk shihet është e
përjetshme”.
Prandaj, mos u dekurajoni nga
fakti se nuk munda të ulem sot
së bashku me ju, sepse unë jam
me ju, pikërisht jashtë këtyre
mureve! Vij edhe me miq tjerë
që doja t’jua prezantoja, sepse
shoqëria jonë po rritet,
pavarësisht kufizimeve që kanë
vënë ca njerëz! Kjo është një
nga pikat e forta të besimit
tonë, prandaj mbahuni të fortë
dhe të guximshëm.
Së dyti, mos harroni se, edhe
pse mund të jeni të mbyllur
atje, forca juaj e vërtetë është te
Zoti. Kur mendoj për situatën
tuaj, më kujtohet forca që unë
dhe miqtë e mi përjetuam kur
punuam për pajtim në Tokën e
Shenjtë. Ne besuam se “Zoti
nuk na ka dhënë një frymë
frike, por fuqie, dashurie dhe
vetëkontrolli… dhe me anë të
Frymës së Shenjtë, që banon
brenda nesh, ruajeni amanetin
e shenjtë që ju është besuar”.
Ne lutemi të njëjtën gjë për ju,
që puna që filloi në Kosovë të
japë fryte të mira.
Ta dini se, derisa ne po
qëndrojmë jashtë këtyre
mureve duke përmendur emrat
tuaj dhe duke u lutur që të mira
të shumta të vazhdojnë të
lulëzojnë në ju dhe në Kosovë,
Ju jeni në mendjet dhe lutjet e
shumë miqve gjithandej. Andaj
edhe pse jeni të burgosur, kjo
nuk ju pengon të vazhdoni të

bëni mirë. Ju, miqtë e mi, keni
ende shumë për të bërë dhe
mund të bëni gjëra të mëdha
për familjet dhe vendin tuaj.
Së fundmi, ndërsa lutemi për ju
sot, dua t’ju inkurajoj t’u bëni
thirrje bashkëkombësve tuaj të
luten gjithashtu me ju dhe për
vendin tuaj. Kur isha në
Kongres, udhëhoqa një
përpjekje për të njohur të
Enjten e parë të majit si Ditën
Kombëtare të Lutjes, të cilën
presidenti Reagan e nënshkroi
si ligj.
Vitin e kaluar u ftova në
Ukrainë për t’u takuar me
parlamentin e tyre për krijimin
e një dite të ngjashme
kombëtare lutjeje në vendin e
tyre. Ata e miratuan atë ligj
katër muaj më parë dhe tani
ShBA-ja dhe Ukraina janë të
vetmet dy vende me një ditë
kombëtare lutjeje. Unë besoj se
kur një komb përulet në lutje,
Zoti dëgjon. Imagjinoni çfarë
mund të ndodhte nëse ju së
bashku do të mund t’i thërrisnit
bashkatdhetarët tuaj në një
ditë lutjeje për kombin tuaj.
Faleminderit, vëllezër të
dashur, që morët letrën time
dhe për mikpritjen e familjeve
tuaja që më pritën në Kosovë
gjatë vizitës sime të fundit para
dy vitesh. Jam këtu me miqtë që
kam sjellë nga vendi im dhe
nga Kosova për t’u lutur me ju
dhe për ju. Mbahuni të fortë
dhe të guximshëm, keni ende
shumë për të bërë dhe keni
mjetet shpirtërore për ta bërë
këtë.
Në emër të Jezusit,

Vëllai dhe miku juaj,
Tony Hall

ISH-KONGRESISTI AMERIKAN U SHKRUAN 
LETËR LIDERËVE TË UÇK-SË NË HAGË: 

MBAHUNI TË FORTË. MENDOJ SHPESH PËR JU

PRISHTINË, 23 MAJ -
Veprimtari Sali Bislimi, i
cili jeton dhe vepron në
Zvicër, që është drejtor i
zyrës ligjore First-
consulting.ch në Bern
dhe Delemont të Zvicrës,
ka komentuar procesin
gjyqësor të Gjykatës
Speciale në Hagë. Ai ka
thënë se në emër të një
aktakuze të rrejshme e
ngritën një proces
gjyqësor i cili prodhoi 3
milionë faqe turpi.

Bislimi ka thënë se ish-
presidenti Hashim Thaçi
nga ky proces do të dalë
edhe më i fortë. “Procesi
toksik afatgjatë i Gjykatës
Speciale ndërtoi një rreth
vicioz akuzash të pabaza
dhe mbjelli mosbesimin e
ndërsjellë. Hedhja fajit në
mënyrë sistematike
presidentit Thaçi nuk i
kontribuon as drejtësisë
as shoqërisë. Në emër të
një aktakuze të rrejshme e
ngritën një proces

gjyqësor, i cili prodhoi 3
milionë faqe turpi për ta
hutuar botën
demokratike dhe
manipuluar drejtësinë në
shpinë të një Kosove
frazhile, e cila sapo e vuri
themelin e shtetësisë dhe
pa asnjë ditë provoje
demokracie e sulmuan
me xhelozi barbarie!
Hashim ke me dalë me i
fort. Zoti është me ty”, ka
shkruar Bislimi në
“Facebook”.

Veprimtari Sali Bislimi kritikon Specialen: Thaçi do të dalë edhe më i fortë

PRISHTINË, 23 MAJ -
Ambasadori i Kosovës në
Shtetet e Bashkuara të
Amerikës, Ilir Dugolli, ka
takuar kongresisten
republikane Marjorie Taylor
Greene. Në “X” të
Ambasadës së Kosovës në
ShBA thuhet se takimi
riaformoi angazhimin e

përbashkët për thellimin e
bashkëpunimit dypalësh dhe
forcimin e lidhjeve unike.
“Ambasadori Ilir Dugolli u
takua me kongresmenen
republikane Marjorie Taylor
Greene, patën diskutim
produktiv mbi avancimin e
partneritetit Kosovë-ShBA.
Takimi riafirmoi angazhimin

tonë të përbashkët për
thellimin e bashkëpunimit
dypalësh dhe forcimin e
lidhjeve tona unike”, thuhet
në postimin për medie.
Kongresistja amerikane,
republikania Greene, është
bashkëpunëtore e afërt e
presidentit amerikan Donald
Trump.

Ambasadori Dugolli takon kongresisten Greene, flasin për avancimin e partneritetit Kosovë - ShBA

Faton DËRMAKU

PRISHTINË, 23 MAJ - Në shenjë
pakënaqësie rreth moskonsti-
tuimit të Kuvendit dhe ndikimit
të kësaj bllokade në shumë
procese të mbrojtjes së fëmijëve,
Koalicioni i Organizatave për
Mbrojtjen e Fëmijëve (KOMF) ka
organizuar aktivitetin me moton
“Karriget tuaja nuk vlejnë më
shumë se jeta dhe mirëqenia e
fëmijëve”. Qëllimi i këtij aktiviteti
është të nxisë reflektim dhe
përgjegjësi institucionale të
deputetëve ndaj realitetit të
vështirë me të cilin përballen
shumë fëmijë në Kosovë dhe
nevojave të tyre. Si pasojë e kësaj
bllokade, shumë politika që
ndikojnë drejtpërdrejt në
mirëqenien dhe jetën e fëmijëve
vazhdojnë të mbesin të
pamiratuara. 

Stagnimi i politikave dhe
reformave në fushën

sociale

Sipas KOMF-it, reformat e
domosdoshme për
riorganizimin dhe fuqizimin e
politikave sociale kanë stagnuar.
“Vazhdon të mungojë miratimi i
disa projektligjeve kyçe, si:
Projektligji për Ndihmën
Sociale; Projektligji për të
Drejtat, Vlerësimin, Trajtimin
dhe Njohjen e Statusit,
Shërbimet dhe Përfitimet për
Personat me Aftësi të Kufizuar;
Projekt Kodi Civil si dhe reforma
që rrjedh nga Ligji për Shërbime
Sociale dhe Familjare.  Të gjitha
këto procese janë thelbësore për
zbutjen e varfërisë së fëmijëve,

fuqizimin e familjes dhe
mbrojtjen e fëmijëve, me fokus
të veçantë në mbrojtjen e
fëmijëve të cenueshëm”, ka
vlerësuar KOMF.

Stagnimi i politikave për
shëndetin e fëmijëve

KOMF-i ka vlerësuar se politikat
në fushën e shëndetit të
fëmijëve kanë stagnuar. “Ende
nuk janë miratuar disa
projektligje të rëndësishme,
përfshirë: Projektligjin për
Shëndetësi, Projektligjin për
Shëndetin Mendor, Projektligjin
për ndalimin e pijeve energjike
për personat nën moshën 18
vjeç, etj. Zvarritja e këtyre
proceseve ka ndikim të
drejtpërdrejtë në shëndetin e
fëmijëve, duke penguar qasjen e
tyre në shërbime shëndetësore
cilësore dhe në kujdesin e duhur
shëndetësor”, ka theksuar
KOMF.

Mungesa e buxhetit për
mbrojtje të fëmijëve  

“Pa një Kuvend të konstituuar
nuk mund të ketë investime
domethënëse në mbrojtjen e
fëmijëve. Projektligji për
Financat e Pushtetit Lokal
mbetet i pamiratuar. Përmes
këtij projektligji parashihet që të
bëhet zgjidhje e qëndrueshme e
financimit të shërbimeve sociale
të ofruara për fëmijët dhe
familjet e cenueshme, përmes
ndarjes së buxhetit të veçantë
për shërbime sociale. Aktualisht
ofruesit e shërbimeve sociale,
qoftë ata publikë si qendrat për
punë sociale, qoftë ata

joqeveritarë, janë në gjendje
shumë të rëndë për shkak të
mungesës së financimit,
burimeve njerëzore dhe
infrastrukturës adekuate”,
thuhet në reagimin e KOMF-it.

Roli mbikëqyrës i
Kuvendit dhe ndikimi i

mungesës së tij në 
mbrojtjen e fëmijëve

Përveç funksionit legjislativ,
Kuvendi ka edhe mandat
mbikëqyrës, përfshirë
monitorimin e zbatimit të
ligjeve të miratuara. 
KOMF-i ka theksuar se mungesa
e një Kuvendi të konstituuar
ndikon drejtpërdrejt në uljen e
nivelit të llogaridhënies dhe
mbikëqyrjes në fushën e
mbrojtjes së fëmijëve. “Kjo
krijon vakum institucional dhe
rrezikon përkeqësimin e situatës
së fëmijëve, veçanërisht atyre në
rrethana të cenueshme. Situata e

fëmijëve në Kosovë mbetet e
vështirë. Sipas të dhënave të
fundit të disponueshme, 72% e
fëmijëve në Kosovë përjetojnë
forma të dhunshme të
disiplinimit brenda mjediseve
familjare. 5 % e fëmijëve në
Kosovë janë të përfshirë në punë
të rënda. Vetëm 10% e fëmijëve
me aftësi të kufizuara marrin
shërbime cilësore shëndetësore
dhe sociale. Vetëm 15% e
fëmijëve në Kosovë të moshës 3 -
4 vjeç ndjekin programet e
zhvillimit ne fëmijërinë e
hershme”, ka theksuar KOMF-i. 
Vlerësohet se numri i
përgjithshëm i përdoruesve të
substancave narkotike ka kaluar
shifrën prej 30 000, ndërkohë që
fëmijët dhe adoleshentët
përdorues vazhdojnë të bëjnë
pjesë çdo vit e më shumë në këtë
shifër. “Jashtëzakonisht
shqetësues mbetet fakti që
mosha mesatare e fillimit të
përdorimit të drogave është në
rënie, ku nga 18 vjeç në vitin

2018, në 16 vjeç në periudhën e
fundit. Kalueshmëria në testin e
arritshmërisë për vitin 2023
ishte vetëm 52.1%, ndërkaq,
“PISA” e ka renditur Kosovën në
vendin e 76-të nga 80 vende
pjesëmarrëse. Gjatë vitit 2023,
numri i fëmijëve në konflikt me
ligjin që është raportuar nga
Policia e Kosovës, ka qenë 2175
fëmijë”, është thënë në reagimin
e KOMF-it.
KOMF-i kërkon që deputetët të
reflektojnë mbi peshën e
përgjegjësisë së tyre. KOMF-i
konsideron që deputetët duhet
ta marrin përgjegjësinë e tyre
kushtetuese dhe ligjore për të
vepruar urgjentisht për
garantimin e mbrojtjes së të
drejtave të fëmijëve. “Çdo
vendim që dështojnë apo
vonojnë ta marrin për fëmijët,
është një barrë që fëmijët e
paguajnë me shëndetin,
mirëqenien dhe shpesh jetën e
tyre”, është theksuar në reagimin
e kësaj organizate.

BLLOKADA NË KUVEND, KOMF-i: KARRIGET TUAJA NUK VLEJNË
MË SHUMË SE JETA DHE MIRËQENIA E FËMIJËVE

PRISHTINË, 23 MAJ - Nënkryetari
i AAK-së, Besnik Tahiri, ka
mbajtur një takim në “zoom”
me John B. Sherman, dekan i
Bush School of Government
and Public Service në
Universitetin Texas A&M, me
të cilin ka diskutuar për
pjesëmarrjen e mundshme të
Shkollës si prezantuese në
Konferencën Ndërkombëtare
për Qeverisje – Tirana 2025. “I
jam veçanërisht mirënjohës
dhe falënderues z. Harry

Hardman, kryetar i Bashkisë
së qytetit Conroe, në Teksas të
ShBA-së, që iu bashkua
takimit dhe ndihmoi në
organizimin e këtij diskutimi
të rëndësishëm. Një
falënderim i veçantë i shkon
edhe mikut tim dhe të
shqiptarëve, Joe Haliti, për
mbështetjen e vazhdueshme”,
ka theksuar Tahiri. 
Ai ka thënë se Bush School
është një institucion lider në
adresimin e sfidave aktuale të

qeverisjes dhe në nxitjen e
inovacionit në politikëbërjen
publike. 
“Padyshim ky është hap
përpara që shkolla prestigjioze
për qeveri, George Bush nga
Texas, t’i japë karakter
shkencor ndërkombëtar
Konferencës për Qeverisje
Tirana2025. Presim me
padurim ta konfirmojmë
pjesëmarrjen dhe kontributin
e tyre në javët në vijim”, ka
thënë Tahiri.

Besnik Tahiri bisedon në “zoom” me dekanin e Bush School, John B. Sherman

PRISHTINË, 23 MAJ - Në Sallën e
Senatit të Rektoratit të
Universitetit të Prishtinës u
promovua antologjia me
rrëfimet e atyre që përjetuan
ngjarjet e 7 tetorit të vitit 2023
në Izrael.
Në hapje të ngjarjes,
prorektorja për bashkëpunim
ndërkombëtar, prof. Rozafa
Basha, dhe prorektori për
shkencë, prof. Avni Hajdari,
mirëpritën ambasadoren e
Izraelit në Kosovë, Tamar Ziv,

që ishte e pranishme në
promovimin e antologjisë.
Për antologjinë me ilustrime,
të titulluar “Dita kur gjithçka
ndryshoi: Dhjetë histori nga 7
tetori”, hollësi para të
pranishmëve dhanë
redaktorja Netta Gurevitch
dhe ilustruesja Danielle Peleg.
Bisedën dhe diskutimet me to
i drejtoi profesoresha e
Departamentit të Gazetarisë,
prof. Remzije Shahini-Hoxha.
Antologjia është një vepër

artistike dhe dokumentuese
që përmbledh rrëfime
personale dhe tragjike nga
ngjarjet e 7 tetorit - sulmit më
të madh brenda territorit të
Izraelit pas luftës arabe-
izraelite.
Ambasadorja e Izraelit në
Kosovë, Tamar Ziv, vizitoi
Rektoratin e Universitetit të
Prishtinës edhe në janar të
këtij viti, kur u diskutua për
bashkëpunimet e UP-së me
universitete izraelite.

Dita kur gjithçka ndryshoi: Rrëfimet nga Izraeli për 7 tetorin tregohen në UP

KALLASI NË VERI: E RËNDËSISHME TË DËSHMOJMË
VETË SE ÇFARË PO NDODH NË TERREN

MITROVICË, 23 MAJ - Shefja e
diplomacisë së Bashkimit
Evropian, Kaja Kallas, në
përfundim të vizitës në Kosovë
të premten, e vizitoi edhe
Mitrovicën e Veriut, zyrën e
EULEX-it dhe u takua me
përfaqësues të arsimit dhe
sistemit të drejtësisë.
Në një deklaratë të shkurtër për
medie në Mitrovicën e Veriut,
Kallasi tha se ishte e
rëndësishme shkuarja në pjesën
veriore të Kosovës, sepse “atje
dëgjohen narrativa të
ndryshme”. “Është e
rëndësishme të dëshmojmë
vetë se çfarë po ndodh në terren
dhe çfarë thonë njerëzit.
Vizitova gjykatën që funksionon
dhe që po pret kthimin e
gjyqtarëve serbë. Gjithashtu, u

takova me përfaqësues të
shkollave këtu për ta kuptuar
më mirë situatën, për të
biseduar me qytetarët dhe për
të parë me sytë e mi se çfarë
ndodh në këtë pjesë”, deklaroi
ajo.
Qindra pjesëtarë të komunitetit
serb në veri dhanë dorëheqje
nga institucionet e Kosovës,
përfshirë komunat, policinë,
gjykatat dhe prokurorinë, në
nëntor të vitit 2022, pas një
vendimi të Qeverisë së Kosovës
për t’i zëvendësuar targat serbe
të makinave me targa të
Kosovës.
Nga ajo kohë kryetarët e
komunës Mitrovicë e Veriut,
Zveçan, Zubin Potok dhe
Leposaviq u zëvendësuan me
udhëheqës shqiptarë, pasi

komuniteti shumicë serb në
zonë i bojkotoi zgjedhjet.

Në gjykata, prokurori dhe polici,
punonjësit serbë nuk u kthyen

më.
Në “Instagram”, të shoqëruar
me video nga takimi në gjykatë,
Kallasi shkroi se Bashkimi
Evropian mbetet i mendimit se
"kthimi i gjyqtarëve,
prokurorëve dhe stafit serb të
Kosovës është thelbësor për
drejtësinë, stabilitetin dhe
bashkëjetesën shumetnike”.
Në Mitrovicën e Veriut, Kallasi
shtoi se forcat ndërkombëtare
ofrojnë një pasqyrë të qartë dhe
reale të situatës në terren, për të
cilën “njëra palë thotë një gjë,
ndërsa pala tjetër diçka tjetër.”
“Është thelbësore të flitet me
njerëzit në terren për të parë se
çfarë mund të bëjmë më shumë
që e ardhmja të jetë e sigurt dhe
e begatë për të gjithë në
Kosovë”, përfundoi ajo.

KRYETARI I PDK-së: MUNGESA E DREJTËSISË PËR 
VIKTIMAT E DUBRAVËS, NJË PLAGË E HAPUR PËR KOSOVËN

PRISHTINË, 23 MAJ - Kryetari i
Partisë Demokratike të Kosovës,
Memli Krasniqi, ka përkujtuar
24-vjetorin e njërës prej
ngjarjeve më të errëta të historisë
sonë të re, masakrën në Burgun e
Dubravës, ku nga 19 deri më 24
maj të vitit 1999, forcat kriminale
serbe masakruan mizorisht 117
të burgosur shqiptarë dhe
plagosën mbi 200 të tjerë.
Krasniqi tha se kjo masakër,
ashtu si edhe shumë krime të
tjera të kryera ndaj popullit të
Kosovës, përbën një dëshmi të
qartë të gjenocidit të planifikuar

nga regjimi serb ndaj popullatës
shqiptare. Ai ka theksuar se
kujtimi i kësaj tragjedie na
rikujton çmimin e lartë të lirisë
që e gëzojmë sot dhe
domosdoshmërinë për të mos e
harruar kurrë sakrificën. “Me
dhembje të madhe përkujtojmë
117 të burgosurit shqiptarë që u
vranë në mënyrë çnjerëzore nga
regjimi serb. Nderojmë të gjithë
të mbijetuarit e kësaj masakre,
që patën forcën të dëshmojnë
për tmerrin e përjetuar dhe t’i
tregojnë botës së vërtetën e
dhimbshme të Dubravës”, u

shpreh Krasniqi.
Ai theksuar se më e pakta që
mund të bëhet është që autorët e
kësaj masakre të dalin para
drejtësisë dhe ta marrin dënimin
e merituar. “Mungesa e drejtësisë
për viktimat e Dubravës është
një plagë e hapur për Kosovën.
Ne do të vazhdojmë të kërkojmë
drejtësi - jo për hakmarrje, por
për të vërtetën dhe për të
ardhmen. Lavdi e përjetshme
për viktimat e masakrës në
Burgun e Dubravës”, ka thënë
kryetari i PDK-së, Memli
Krasniqi.

PRISHTINË, 23 MAJ - Guvernatori
i Bankës Qendrore të Kosovës
(BQK), Ahmet Ismaili, së
bashku me
zëvendësguvernatorin Milot
Cakaj dhe bashkëpunëtorët e
tij, zhvilloi takim me ekspertët e
lartë të angazhuar nga Fondi
Monetar Ndërkombëtar
(FMN), në përbërje të Valter
Borges de Araujo Neto dhe Rita

Tam, në kuadër të asistencës
teknike të FMN-së. 
Gjatë këtij takimi është
diskutuar mbi ecurinë e
zhvillimeve për avancimin e
procesit të rishikimit
mbikëqyrës sipas aktiviteteve
të parapara në udhërrëfyesin e
miratuar nga BQK për
Zbatimin e Procesit të
Rishikimit Mbikëqyrës për

Banka (SREP).
Guvernatori Ismaili theksoi
përkushtimin e BQK-së për të
ndërtuar një sistem mbikëqyrës
të fortë, transparent dhe në
përputhje me kërkesat e një
tregu financiar modern dhe të
integruar.
Ndërsa ekspertët e FMN-së
vlerësuan përparimin e arritur
nga BQK-ja në aktivitetet e

parapara në udhërrëfyesin e
miratuar për SREP dhe
shprehën gatishmërinë për të

ofruar mbështetje teknike dhe
këshillimore në fazat e
ardhshme të reformës.

Guvernatori i BQK-së dhe ekspertët e Misionit të
FMN-së diskutojnë për përparimin e reformës së
mbikëqyrjes bankare

Qendresa RAMA

PRISHTINË, 23 MAJ - Agjencia e
Statistikave e Kosovës (ASK) ka
publikuar të dhënat lidhur me
rrjedhat e eksportit dhe importit
për muajin prill 2025. Të dhënat
nga tregtia e jashtme e mallrave
në Kosovë tregojnë për një deficit
tregtar prej 15,2 % në muajin prill
2025 në raport me periudhën e
njëjtë të vitit 2024, gjegjësisht në
vlerë prej 492,3 milionë eurosh
krahasuar me deficitin prej 427,5
milionë eurosh në vitin 2024.
Eksporti mbulon importin 13 %.
Eksporti i mallrave në muajin
prill 2025 kishte vlerën 73,8
milionë euro, ndërsa importi
566,2 milionë euro, që është një
rritje prej 0,9 % për eksport, si
dhe një rritje prej 13,1 % për
import, krahasuar me periudhën
e njëjtë të vitit 2024.
Sipas të dhënave të grupeve
kryesore të eksportit, 23,1 % e
përbëjnë metalet bazë dhe
artikujt prej tyre; 13,9 % e
përbëjnë plastika, goma dhe
artikujt prej tyre; 11,8 % e
përbëjnë ushqimet e përgatitura;
10,1 % e përbëjnë artikujt e
ndryshëm të prodhuar; pijet dhe

duhani; 6,8 % e përbëjnë
produktet minerale etj.
Ndërsa sipas të dhënave të
grupeve kryesore të importit:
12,9 % e përbëjnë makineritë,
pajisjet mekanike dhe elektrike;
12,8 % e përbëjnë produktet
minerale; 12,6 % e përbëjnë
mjetet e transportit; 11,1 % e
përbëjnë ushqimet e përgatitura,
pijet dhe duhani; 9,1 % e
përbëjnë metalet bazë dhe
artikujt prej tyre etj.

Eksportet dhe importet 
e Kosovës në vendet 

e BE-së

Eksportet e Kosovës në vendet e
BE-së arritën në 25,3 milionë euro
ose rreth 34,2 % e eksporteve të
përgjithshme me një rritje prej 1,2
%. Partnerët kryesorë për
eksportin e mallrave në BE ishin:
Gjermania (12 %), Holanda (3 %),
Italia (2,8 %), etj. Importet e
Kosovës nga vendet e BE-së ishin

rreth 237,6 milionë euro, ose 42 %
e importeve të përgjithshme, me
një rënie prej (-2,4 %). Importet
me pjesëmarrje me të lartë ishin
nga: Gjermania (13,9 %), Italia (4,6
%), Polonia (3,8 %) etj.

Eksportet dhe importet e
Kosovës me vendet e

CEFTA-s

Eksportet e Kosovës me vendet e
CEFTA-s arritën në 33,9 milionë

euro, ose 45,9 % të eksporteve  të
përgjithshme, me një rritje prej
4,1 %. Partnerë kryesorë për
eksport nga vendet e CEFTA-s
ishin: Maqedonia e Veriut (15,9
%), Shqipëria (15,5 %), Mali i Zi (7
%), Serbia (6 %).
Importet nga vendet e CEFTA-s
arritën në 74,3 milionë euro, ose
13,1 % të importeve të
përgjithshme, me një rritje prej
13,5 %. Vendet me pjesëmarrje
më të lartë për import ishin:
Maqedonia e Veriut (4,6 %),
Shqipëria (3,8 %), Serbia (3,4 %).

Eksportet dhe importet e
Kosovës me vendet e

tjera të botës

Eksportet e Kosovës me vendet e
tjera të botës arritën në 14,6
milionë euro, ose 19,8 %. Si
partnerë më të rëndësishëm
nga këto vende për eksport
ishin: Zvicra (9,5 %) dhe ShBA-
ja (2,8 %). Importet e Kosovës
me vendet e tjera të botës
arritën në 254,3 milionë euro,
ose 44,9 %. Vendet me
pjesëmarrje më të lartë për
import në këtë grup ishin:
Turqia (14 %) dhe Kina (13 %).

DEFICITI TREGTAR I KOSOVËS NË MUAJIN 
PRILL ARRITI NË 15,2 PËR QIND

PRISHTINË, 23 MAJ - Zyra e
Rregullatorit për Energji ka
mbajtur takim me furnizuesit e
licencuar për furnizim me
energji elektrike në vend. Ajo ka
njoftuar se janë përmbushur
kushtet e nevojshme për fillimin
e funksionimit të tregut të
liberalizuar të energjisë
elektrike më 1 qershor
pavarësisht prej
kundërshtimeve se kjo do t’i
dëmtojë bizneset.
Në takim morën pjesë edhe
furnizues të licencuar nga
Shqipëria dhe Maqedonia e
Veriut, duke reflektuar njohjen
reciproke të licencave ndërmjet
vendeve të rajonit.
Ymer Fejzullahu, kryesues i
Bordit të Zyrës së Rregullatorit
për Energji, në takim me
furnizuesit e licencuar, theksoi

rëndësinë e transparencës dhe
informimit të saktë të
konsumatorëve gjatë këtij
tranzicioni. Ai nënvizoi se roli i
rregullatorit do të mbetet kyç në
monitorimin dhe garantimin e
një tregu të drejtë dhe

konkurrues.
Ministrja në detyrë e
Ekonomisë, Artane Rizvanolli,
ka theksuar rëndësinë e
përgatitjeve të përbashkëta për
kalim të suksesshëm drejt tregut
të liberalizuar të energjisë

elektrike, ndërsa furnizuesit e
licencuar shprehën
gatishmërinë për t’i ofruar
ofertat për konsumatorët që
shprehin interesim për furnizim
në tregun e lirë.
Po ashtu, ata u zotuan për një

bashkëpunim të vazhdueshëm
me ZRrE-në dhe për ofrimin e
informacioneve të nevojshme
për konsumatorët që kërkojnë
sqarime lidhur me kalimin në
tregun e liberalizuar.
Në takim u konstatua se janë
përmbushur të gjitha kushtet e
nevojshme për fillimin e
funksionimit të tregut të
liberalizuar të energjisë
elektrike, i cili do të nisë
zyrtarisht më 1 qershor 2025.
Dhoma e Tregtisë dhe Industrisë
Kosovë ka paralajmëruar se do
ta nisë betejën ligjore për ta
kundërshtuar vendimin e Zyrës
së Rregullatorit të Energjisë për
liberalizimin e shpejtë të tregut
të energjisë, pasi është marrë pa
një analizë të mirëfilltë dhe pa
asnjë konsultim me palët e
interesit. (Ksp)

ZRRE THOTË SE LIBERALIZIMI I TREGUT 
PËR ENERGJI NIS MË 1 QERSHOR

Shkrimtari romak, Taciti, argu-
mentonte se Perandoria
Romake u ndërtua duke
skllavëruar popujt e pushtuar,
të cilët më pas u mësuan me një
mënyrë jetese të re plot luks dhe
rehati. Teknologjia sot është
bërë aq thelbësore në jetën tonë
të përditshme, sa duket e
pamundur të shkëputemi prej
saj. Ajo është po aq një kafaz, sa
edhe një luks. Të varurit nga
diçka, i jep asaj gjëje pushtet
mbi ty. Të kesh nevojë për diçka
ose dikë është, për mirë a për
keq, të kufizosh veten

Philippa ka vendosur të largo-
het nga rrjetet sociale. Ajo është
e shqetësuar për sa shumë
tërheqëse dhe varësuese janë,
dhe mendon se nuk i sjellin
asnjë të mirë. Por pastaj men-
don: Po si do flasë me hallën në
Afrikën e Jugut? Çfarë do të
ndodhë me të gjitha fotot e saj?
Si do të organizojë festa?
Trevor dëshiron të largohet nga
vendi. Ai nuk i beson qeverisë,
nuk i pëlqejnë njerëzit dhe
urren motin. Por pastaj kujton
se kujdesi shëndetësor që merr
është i mirë. Dhe pëlqen televi-
zorin. Edhe rrugët janë mjaft të
mira.
Philippa dhe Trevor janë dy
shembuj të mënyrës se si luksi,
teknologjia dhe rehatia e jetës
mund të na zënë në kurth. Në
shumë drejtime, kjo është një
dukuri moderne dhe e prek-
shme, por ajo i përket kohëve të
lashta – të paktën që nga koha e
Tacitit. Është ideja se
zbukurimet e qytetërimit na
skllavërojnë. Si ka mundësi që,
pa e kuptuar fare, gjërat që i
mendonim të dobishme dhe që
kursenin kohë, janë shndërruar
në gjëra të domosdoshme?

Rreziku i fshehur i luksit

Ushtria romake ishte një nga
forcat më të efektshme dhe të
suksesshme ushtarake që ka
njohur ndonjëherë bota. Në
fushë të hapur, legjionet e tyre
ishin praktikisht të
pathyeshme. Por Perandoria
Romake nuk u ndërtua vetëm
falë gjenialitetit ushtarak dhe
shpatave të shkurtra me goditje
të fuqishme. Legjionet mund të
mposhtnin një popull, por nuk
e nënshtronin atë. Ishte
dashuria për luksin dhe rehat-
inë që i nënshtroi.
Britanikët, shkruante Taciti, u
skllavëruan jo nga zinxhirët,
por nga dëshira për verë të mirë
dhe darka elegante. Madje,
guvernatori i Britanias,
Agrikola, qëllimisht përpiqej ta
qetësonte këtë shoqëri luftë-
tarësh fisnorë me “shpërqen-
drime të këndshme” si: banja të

ngrohta, toga, dhe arsimim. Siç
shkruante Taciti: “Britanikët
naivë i quanin këto gjëra
‘qytetërim’, kur në fakt ishin
thjesht pjesë e skllavërimit të
tyre.”
Rehatia dhe komoditeti i
shndërruan luftëtarët britanikë
me fytyra të lyera dhe britma në
civilë të butë dhe të
pajtueshëm. (Duhet theksuar
se Taciti ka të ngjarë t’i ketë
ekzagjeruar këto. Britania nuk
ishte kurrë aq e bindur sa
Franca apo Spanja në
Perandorinë Romake.)
Përdorimi i luksit për të bërë
për vete një popull është një
taktikë që është përsëritur gjatë
gjithë historisë.
E përballur me një deficit treg-
tar me Kinën, Perandoria
Britanike e dëndi vendin me
opium të lirë të sjellë nga India.
Një drogë luksi u kthye në
varësi, dhe britanikët e shkëm-

benin opiumin për porcelan,
çaj dhe mëndafsh.
Lufta e Ftohtë u fitua gjithashtu
përmes luksit. Kur televizorët
dhe frigoriferët amerikanë të
lirë filluan të depërtonin në
BRSS, sovjetikët nuk kishin më
mundësi të konkurronin me
një jetë të tillë të rehatshme.
Blloku komunist filloi të shihte
mallrat “luksoze” të jetës së
përditshme si thelbësore – dhe
vetëm SHBA mund t’ua ofronte
ato.
Por shembulli më i prekshëm
për shumicën prej nesh sot
është marrëdhënia jonë me Big
Tech. Kompani si Facebook,
Apple dhe Google i kanë lidhur
jetët tona gjithnjë e më shumë
me algoritmet dhe platformat e
tyre. Rrjetet sociale janë krijuar
dhe të kalibruara për të qenë
qëllimisht varësuese. Shërbime
që kursejnë kohë apo para, si

ruajtja e të dhënave në “cloud”,
janë bërë aq të zakonshme, sa
kthimi pas është bërë thuajse i
pamundur. Gjithnjë e më
shpesh ndodh që as nuk e dimë
më fjalëkalimin tonë – ia lëmë
telefonit ose një aplikacioni ta
krijojë dhe ruajë për ne.

Nuk mund të largohesh
nga makina

Një teknologji apo shërbim i ri
fillimisht është një luks – derisa
bëhet aq i zakonshëm dhe i
kudondodhur, aq thelbësor – sa
nuk mund të kthehesh më pas
në kohën para se të ekzistonte.
Ajo që dikur ishte një “dëshirë”,
kthehet në një “nevojë”.
Novela e E.M. Forster, “Makina
ndalet” (The Machine Stops),
përfytyron një botë ku çdo
aspekt i jetës ofrohet nga “mak-
ina”. Ka butona për “të kërkuar

ushqim, muzikë, rroba, banja
të ngrohta, letërsi dhe, sigur-
isht, komunikim me miqtë.” Sa
profetike ka qenë kjo vepër? Sot
kemi Uber, Skype, Hello Fresh
dhe Amazon Prime. Edhe miqtë
dhe familjarët tanë janë të lid-
hur me makinën.

A është e mundur të
largohemi?

Edhe pse teknologjinë e shohim
si çlirimtare, ajo na mbyll në
kuti. Nëse i besojmë Tacitit, tani
jemi skllevër të gjërave që dikur
i mendonim si luks. Detyra e
filozofisë është t’i shohë këto
zinxhirë për atë që janë. Dhe,
ndërsa shqyrtojmë jetët tona,
mund të zgjedhim t’i mbajmë
ato zinxhirë me vetëdije, ose të
nisim rrugëtimin e gjatë e të
vështirë për t’i hequr. / big think
– bota.al

RREZIQET E LUKSIT, MËSIME 
NGA NJË PERANDORI 

A jemi të skllavëruar nga gjërat e bukura të jetës?

MADRID, 23 MAJ - Real Madridi
dhe Carlo Ancelotti kanë
arritur një marrëveshje për t’i
dhënë fund bashkëpunimit.
Reali ka njoftuar edhe
zyrtarisht ndarjen e rrugëve
me trajnerin italian Ancelotti
pas një epoke të dytë shumë
të suksesshme së bashku.
“Real Madridi dhe Carlo

Ancelotti kanë arritur një
marrëveshje për t’i dhënë
fund mandatit të tij si trajner i
Real Madridit. Klubi ynë
dëshiron ta shprehë
mirënjohjen dhe dashurinë e
tij për një nga legjendat më të
mëdha të Real Madridit dhe të
futbollit botëror”, ka njoftuar
klubi spanjoll.

Ancelotti e ka udhëhequr
ekipin spanjoll drejt një prej
periudhave më të suksesshme
në historinë 123-vjeçare dhe
është bërë trajneri me më
shumë tituj në histori: 3 Liga
të Kampionëve, 3 Kupa të
Botës për Klube, 3 Superkupa
të  Evropës, 2 tituj La Liga, 2
Copa del Rey dhe 2 Superkupa

Spanjolle. Në total, 15 tituj
gjatë gjashtë sezoneve që ai ka
qenë me klubin mbretëror.
Sot (e shtunë) “Santiago
Bernabeu” do t’i bëjë nderim
atij në atë që do të jetë ndeshja
e fundit e Carlo Ancelottit si
trajner i Real Madridit. Xabi
Alonso pritet të vijë si pasues i
tij te “Los Blancos”.

Ancelotti sot drejton ndeshjen e fundit si trajner i Real Madridit

Veton ZYMBERI, redaktor i sportit

FERIZAJ, 23 MAJ - Rahoveci është
shpallur kampion i Kosovës në
hendboll në konkurrencën e
meshkujve. Titullin e dytë
rresht Rahoveci e ka fituar
kundër Kastriotit në palestrën
“Bill Clinton” në Ferizaj.
Në finalen e dytë të playofit,
Rahoveci e ka mposhtur

Kastriotin me rezultat 34:32.
Rahovecasit e kanë fituar edhe
finalen e parë të dielën.
Ndeshja e dytë ishte një dramë
e vërtetë. Mysafirët ishin në
epërsi të lehtë thuajse gjithë
kohën, por ferizajasit nuk u
dorëzuan. Në minutën e 54
shënuan për 23:22. Më pas u

shkëputën edhe në dy gola,
24:22. Humbën sulmin për
shkëputje prej tri golave dhe
Rahoveci u kthye. Egzon Gjuka
shënoi fare në fund për 26:26.
Ndeshja ka shkuar në
vazhdime nga pesë minuta.
Lojtarët e Rahovecit shfaqën
më shumë dhe fituan në fund

34:32.
Gjuka e Alban Haziri i shënuan
nga shtatë gola te Rahoveci.
Nga pesë i shtuan Mali Luzha e
Arbios Mushkolaj, ndërsa
gjashtë gola, katër nga
penalltia, i realizoi Victor
Alonso. Te Kastrioti nëntë gola i
shënoi Deniz Terziqi. Pesë

Lulzim Shabani e gjashtë
Yassine Henahen, pesë prej
tyre nga penalltia. Pritje të
shumta sërish kishte Wadi
Chebbi.

Rahoveci, kampion i Kosovës në hendboll

PRISHTINË, 23 MAJ - Prishtina
është fituese e edicionit
2024/25 të Kupës së Kosovës në
futboll. Në finalen e zhvilluar
në stadiumin “Fadil Vokrri” në
kryeqytet, në prani të rreth 10
mijë tifozëve, skuadra e
kryeqytetit e ka mposhtur
Llapin me rezultat minimal 1:0,
duke e siguruar trofeun për
herë të nëntë në histori dhe për
herë të dytë në tri edicionet e
fundit. 
Trofeun kapitenit të Prishtinës,
Drilon Islamit, ia ka dorëzuar
presidenti i Federatës së
Futbollit të Kosovës (FFK),
Agim Ademi, pas një ceremonie
solemne në fund të ndeshjes,
derisa trofeun deri aty e ka
bartur futbollisti i Kombëtares
së Kosovës, Valon Berisha. 
I pranishëm në ndeshje ishte

edhe përzgjedhësi i
kombëtares, Franco Foda, si
dhe përfaqësues të
institucioneve, derisa
drejtësinë në këtë finale e ndau
gjyqtari nga Gjermania, Robert
Schroder, së bashku me pesë
gjyqtarë të tjerë gjermanë.
Golin e vetëm dhe vendimtar
për Prishtinën e realizoi
mesfushori Albin Krasniqi në
minutën e 61-të, me një goditje
të fuqishme nga zona, e cila
është devijuar nga mbrojtësi i
Llapit, Diar Vokrri dhe ka
përfunduar në rrjetën e
portierit kroat, Marijan Çoriq.
Pak çaste para golit, Llapi ka
mbetur me një lojtar më pak,
pasi mesfushori Arbnor
Ramadani është përjashtuar
pas një ndërhyrje të ashpër në
mesin e fushës, duke ia

vështirësuar punët skuadrës në
vazhdim të ndeshjes.
Pavarësisht prej angazhimit
dhe përpjekjeve, Llapi nuk ka
arritur ta gjejë golin e barazimit
dhe kësisoj mbetet me dy trofe
të fituar në këtë garë, ndërkohë
që për Prishtinën kjo ishte
finalja e tretë radhazi në Kupën
e Kosovës. Edhe në finalen e
edicionit 2022/23 Prishtina

kishte triumfuar, duke e
mposhtur Gjilanin me rezultat
2:0, ndërsa vitin e kaluar ka
humbur ndaj Ballkanit pas
penalltive (4:2), pasi ndeshja
ishte mbyllur 2:2 pas kohës së
rregullt dhe vazhdimeve. 
Prishtina, përveç trofeut
prestigjioz, ka siguruar edhe
pjesëmarrjen në garat
evropiane. Me këtë rast,

presidenti i FFK-së, Agim
Ademi, e ka uruar Prishtinën
për suksesin e arritur përmes
një mesazhi në rrjete sociale.
“Finalja ishte dëshmi e
profesionalizmit dhe karakterit
të skuadrës suaj. Me një
paraqitje të shkëlqyeshme
arritët të fitoni ndaj një
kundërshtari të fortë si FC Llapi
(1:0), duke u dhënë krenari
tifozëve tuaj dhe gjithë
kryeqytetit. Ky sukses është fryt
i përkushtimit, bashkëpunimit
dhe punës së palodhshme të
çdo hallke në klubin tuaj.
Urime të përzemërta për
futbollistët, stafin teknik,
drejtuesit e klubit, tifozët
besnikë ‘Plisat’ dhe të gjithë
qytetarët e Prishtinës për këtë
arritje. Urime dhe suksese në
Evropë!”, ka shkruar Ademi.

Prishtina fiton Kupën e Kosovës, 
siguron daljen në Evropë

MANCHESTER, 23 MAJ -
Manchester United i ka vënë
në dispozicion të gjithë
lojtarët e skuadrës për shitje
pas humbjes së mbrëmshme
në finalen e Ligën e Evropës,
sipas medieve angleze. Ata jo
vetëm që humbën një trofe të
madh, por edhe kualifikimin
në Ligën e Kampionëve, me
Djajtë e Kuq që do ta
humbasin futbollin evropian
sezonin e ardhshëm. Humbja
e ka lënë Man Unitedin në një
situatë të vështirë financiare
përpara verës, e cila do ta

shënojë parasezonin e parë të
Ruben Amorim pas emërimit

të tij në pozitën e trajnerit
nëntorin e kaluar. Hierarkia e

klubit, e cila përfshin emra si
Sir Jim Ratcliffe dhe Omar
Berrada, shpresonte të fitonte
100 milionë euro nga
kualifikimi për Ligën e
Kampionëve. Pa një vend në
Ligën e Kampionëve, Man
United mund të detyrohet të
ndërmarrë veprime drastike.
Sipas “Mirror”, Man Unitedi
do t’i “dëgjojë ofertat për çdo
lojtar” pas zhgënjimit në
finalen e Ligës së Evropës.
Asnjë lojtar nuk do të jetë
“imun nga shitja”, që do të
thotë se kapiteni i klubit

Bruno Fernandes mund të
shitet këtë verë për ta zgjidhur
“vrimën e zezë financiare
katastrofike” të klubit.
Fernandesi është lidhur fort
me një largim nga Old
Trafford. Skuadra e Ligës
Profesionale Saudite, Al Hilal,
ka kontaktuar kampin e
lojtarit në lidhje me një
transferim. Ata janë të
përgatitur ta thyejnë rekordin
britanik të transferimeve dhe
t’i paguajnë atij afër 200
milionë euro për një kontratë
trevjeçare.

Manchester Unitedi i vë në shitje të gjithë lojtarët

- Edona Berisha shpall të pavlef-
shme diplomën e sh.m. mjekësisë
“Hysni Zajmi” Gjakovë.

- Qlirim Mustafaj shpall të pavlef-
shme dëftesat e kl. 10.11.12 dhe
diplomën e sh.m. Mjekësisë “Hysni
Zajmi” Gjakovë.

- Istref Hysni Nebiu shpall të pavlef-
shme Diplomën e Inxhinier i
Diplomuar i Makineris në UB-me nr.
332.

- Shkendije Lushaj nga Gjakova
shpall të pavlefshme diplomën e
sh.m.l.m.”Hysni Zajmi” Gjakovë.

- Maurita Koca nga Bishtazhini KK
Gjakovë shpall të pavlefshme
dëftesën e kl.10 të Gjimnazit
“Hajdar Duishi” Gjakovë.

- Bedri Zeneli nga Gjakova shpall të
pavlefshme dëftesat e kl. 10.11.12
dhe diplomën dhe certifikatën e
notave të Gjimnazit “Hajdar Dushi”
Gjakovë.

- Lëshoj banesën me qira ne lagjen
Bregu i Diellit 2 te banesat e bardha,
afër Shkollës Iliria banesa është dy
dhomshe e mobiluar komplet, për
info lajmërohuni në tel: 044/262-940
dhe 049/ 737-867. 

- Lëshoj banesën me qira, e cila 
gjendet prapa AAK-së, me kushte të
volitshme dhe po ashtu me çmim të
volitshëm. 

- Për informata më të hollësishme
na kontaktoni në numrin 
e telefonit: 044-162-783. 

- Lëshohet banesa me qira ne qendër të
Prishtinës afër Sheshit Zahir Pajaziti,
banesa është dy dhomshe e mobiluar,
lëshohet me qira prej 1 qershori deri me
1 gusht (dy muaj), çmimi sipas marrëvesh-
jes. Për informata në tel. 044/171-328. 

- Lëshoj banesën e re me qera në
qendër prapa teatrit Kombëtar, me
sipërfaqe prej: 60 m2. Banesa ka një
dhomë gjumi, sallon dhe kuzhinë. Ka
të gjitha pajisjet. Çmimi: 300 €uro.
Banesa lëshohet për afate të gjata
dhe të shkurtra. Informata në tel:
049\44-888-801 (viber)  

- Lëshoj banesë me qira, pent-
house. Banesa gjendet te Rrethi i
Veternikut në Prishtinë. Banesa
ka 150 m2, dhe ka 3 dhoma, dy
banjo, 2 garazha si dhe shpajz.
Për info mund të na kontaktoni në
këtë nume të tel: 049-440-466. 

>> SHPALLJE TË VOGLA <<

Qeveria –Vlada-Government 

AGENCIA ZA PROFESIONALNO OBRAZOVANJE I OSPOSOBLAVANJE I OBRAZOVANJE ZA ODRASLE 

MESLEK  E T M VE YET K NLER E T M  AJANSI 

P R I S H T I N Ë

